
                             Lífeyrissjóður bænda




              Ársfundur 2002

Haldinn í B-sal á 2. hæð í Bændahöllinni við Hagatorg í Reykjavík

kl. 16:00 þriðjudaginn 11. júní 2002.


Fundinn sátu stjórnarmennirnir:  Guðríður Þorsteinsdóttir, Guðmundur Björnsson, Haukur Halldórsson og Örn Bergsson.  Starfsmenn:   Sigurbjörg Björnsdóttir, Borghildur Jónsdóttir og Erla Stefánsdóttir.  Aðrir: Friðrik Magnússon og Helga Indriðadóttir frá Íslandsbanka, Sigurður Kristinn Egilsson og Kristján Arason frá Kaupþingi, Svava G Svavarsdóttir og Guðrún Júlíusdóttir frá Landsbankanum-Landsbréfum og Gísli Guðmundsson endurskoðandi frá Deloitte & Touche. 


Gestir:  Sturlaugur Eyjólfsson fyrrv. bóndi, Sigurgeir Þorgeirsson framkv.stj. Bændasamtaka Íslands og Bjarni Karl Guðlaugsson frá Búnaðarbankanum Verðbréfum.

Fundarstjóri var Haukur Halldórsson og fundarritari Borghildur Jónsdóttir.

	1.
	Skýrsla stjórnar.

Formaður stjórnar, Guðríður Þorsteinsdóttir, flutti skýrslu stjórnar.  

Hún greindi frá því að nýlega hefði stjórn sjóðsins borist erindi frá Bændasamtökum Íslands ásamt ályktun Búnaðarþings um að beita sér fyrir endurskoðun þess ákvæðis laga sjóðsins að skipta skuli iðgjöldum jafnt á milli hjóna.  Telja þeir rétt að hver njóti sinna eigin réttinda enda hafi það færst mjög í vöxt að annar aðilinn stundi fulla vinnu utan búsins.  

Telja má víst að  þörf fyrir slíkt ákvæði sé verulega minni nú en þegar það kom fyrst inn í lög um sjóðinn 1984 og einnig má benda á að breyting myndi einfalda alla vinnu við bókun iðgjalda hjá sjóðnum.  Stjórnin mun taka erindið til skoðunar en bendir þó á að kanna þarf vel hvort enn sé þörf fyrir slíkt ákvæði til að tryggja lífeyrisrétt aðila sem af einhverjum ástæðum hafa veika stöðu.

Hún greindi nú frá helstu stærðum varðandi afkomu sjóðsins og rakti í stórum dráttum helstu þætti starfseminnar á liðnu ári, svo sem innheimtu og álagningu iðgjalda, lífeyrisgreiðslur, verðbréfaviðskipti og upplýsingastarfsemi.   Eignir sjóðsins eru nú 2,1% umfram áfallnar skuldbindingar en 4,9% vantar á að þær dugi fyrir heildarskuldbindingum. 

Þá greindi hún frá því að þrátt fyrir breytingar á innheimtufyrirkomulagi eftir lagabreytingu í fyrravor er innheimtan ekki í nægilega góðum farvegi ennþá þar sem upplýsingar frá ríkisskattstjóra berast ekki nægilega snemma.  Innheimta vegna árisns í ár hófst ekki fyrr en í byrjun júní. 

Hún gat þess einnig að greiðsluskil vegna innheimtu með greiðsluseðlum hafi ekki verið nægilega góð, og hefur hluti vanskila verið sendur í lögfræðiinnheimtu.  Hún kvað slæmt til þess að vita að viðkomandi bændur skuli ekki sjá sér hag í því að afla sinna lögboðnu lífeyrisréttinda án alls þess viðbótarkostnaðar sem hlýst af vanskilum.

Þá ræddi formaður um fjárvörslu og ávöxtun en samkvæmt samningi við Kaupþing og Verðbréfamarkað Íslandsbanka, sem gerður var á árinu 1996, hafa fyrirtækin ávaxtað eignir sjóðsins innan ramma fjárfestingastefnu sem ákveðin er af stjórn sjóðsins í samráði við fulltrúa þeirra.  Hún kvað þetta fyrirkomulag hafa gefist allvel og meðaltal hreinnar raunávöxtunar sjóðsins fyrstu fjögur árin hefði numið 9,08%.  Eins og hjá öðrum lífeyrissjóðum hefði árið 2000 komið mjög illa út og raunávöxtun verið neikvæð um 1,81%.  Afkoman var heldur lakari í fyrra og raunávöxtun neikvæð um 3,11%.  Fimm ára meðaltal hreinnar raunávöxtunar var 6,81% í árslok 2000 og 4,44% í árslok 2001.  Þessar niðurstöður hefðu valdið stjórn sjóðsins vonbrigðum, sérstaklega ávöxtun þess hluta sem verið hefði í umsjá Kaupþings, en hún var mun lakari en hjá Íslandsbanka.  Um mitt síðasta ár var ákveðið að endurskoða samninginn með það að markmiði að tryggja ávöxtun sjóðsins sem best.  Niðurstaða þessarar endurskoðunar varð sú að gerðir voru þrír sjálfstæðir fjárvörslusamningar.  Engin breyting varð á þeim hluta safnsins sem var í vörslu Íslandsbanka Eignastýringar, en hluta Kaupþings var skipt og hefur Landsbankinn-Landsbréf nú helming þess hluta til umsjónar. 

Hún greindi frá því að Lífeyrissjóður bænda væri einn af sjö þáttakendum í sameiginlegum vef landbúnaðarins og hefur þar sérstaka heimasíðu.  Á vefnum má nálgast allar almennar upplýsingar um sjóðinn auk efnis sem sjóðurinn hefur birt í Bændablaðinu.  Þar er einnig að finna öll nauðsynleg eyðublöð og jafnvel hægt að fylla þau út og senda flest þeirra til sjóðsins með tölvupósti beint af vefnum.

Formaður lauk máli sínu með því að ræða brýnustu hagsmunamál sjóðsins en þau eru að innheimta iðgjalda komist í betra horf, greiðsla mótframlags dugi áfram á móti iðgjöldum allra bænda og að ávöxtun verði sem best tryggð .  Þá hvatti hún sjóðfélaga til að kynna sér væntanlegan lífeyrisrétt sinn og reyna að tryggja aukið ráðstöfunarfé, t.d. með greiðslum í séreignarsjóð.  Hún vék að tryggingafræðilegri stöðu sjóðsins en vegna neikvæðrar raunávöxtunar síðsastliðin tvö ár er staðan nú þannig að eignir sjóðsins eru um 2,1% umfram áfallnar skuldbindingar, en 4,9% vantar uppá að sjóðurinn eigi fyrir heildarskuldbindingum.  Hún kvað það trú stjórnarinnar að takast megi að snúa vörn í sókn og tryggja betur ávöxtun sjóðsins á næstu árum með viðeigandi aðgerðum.



	2.
	Ársreikningur 2001.

Framkvæmdastjóri, Sigurbjörg Björnsdóttir, gerði grein fyrir helstu stærðum í ársreikningi 2001.

Iðgjaldatekjur námu 358 mkr., fjárfestingatekjur 632 mkr., lífeyrisgreiðslur 515 mkr., fjárfestingargjöld 8 mkr. og rekstrarkostnaður 25 mkr.  Hækkun á hreinni eign nam 442 mkr. og hrein eign frá fyrra ári var 11.518 mkr. Hrein eign til greiðslu lífeyris nemur því 11.960 mkr.  Eignir nema  alls 11.970 mkr. og skuldir nema 10 mkr.  Sjóðstreymi var með eftirfarandi hætti:  Inngreiðslur 1.252 mkr., seld verðbréf 3.563 mkr. og útgreiðslur 650 mkr.  Ráðstöfunarfé var 4.165 mkr. Á árinu voru keypt verðbréf fyrir 4.099 mkr., auk þess sem lánaðar voru 118 mkr. til sjóðfélaga.  Lækkun á handbæru fé nam 52 mkr.

Helstu kennitölur síðustu 5 ára sýna niðursveiflu ávöxtunar á árinu 2000 og 2001 en hún hafði annars verið stöðug undanfarin ár.  Meðaltal hreinnar raunávöxtunar síðustu 5 ára nam nú 4,44% í stað 6,81% 2000.  Greiðandi sjóðfélagar eru nú 4.492 og fækkar þeim enn.  Meðaltalsfjöldi lífeyrisþega var 3.624.  Eignir umfram áfallnar skuldbindingar nema 2,1% og eignir umfram heildarskuldbindingar nema –4,9%.

Þá fór framkvæmdastjóri yfir lánareglur og lánveitingar.  Fram kom að 76 lán að heildarfjárhæð 118,2 mkr. voru veitt á árinu.



	3.  
	Tryggingafræðileg úttekt 2001.

Framkvæmdastjóri gerði grein fyrir tryggingafræðilegri úttekt, en helstu niðurstöður hennar eru þessar:

Heildarlífeyrisskuldbindingar:  Lífeyrisskuldbindingar nema 17.342 mkr., en hér er átt við skuldbindingar vegna áunninna réttinda að viðbættum áætluðum áframhaldandi iðgjaldagreiðslum í sjóðinn í framtíðinni.  Rekstrarkostnaður nemur 579 mkr., sem er áætlaður kostnaður í 50 ár.  Heildarskuldbindingar nema því samtals 17.921 mkr.  Endurmetinn höfuðstóll sjóðsins miðað við 3,5% ávöxtun í framtíðinni nemur 13.194 mkr. og verðmæti framtíðariðgjalda 3.847 mkr.  Samtals nema endurmetnar eignir 17.041 mkr.  Halli nemur 880 mkr. eða 4,9% af skuldbindingum.  

Áfallnar lífeyrisskuldbindingar:  Lífeyrisskuldbindingar nema 12.583 mkr., en hér er einungis átt við áunnin réttindi og áætlaður rekstrarkostnaður er 344 mkr.  Áfallnar skuldbindingar nema því alls 12.927 mkr.  Endurmetinn höfuðstóll sjóðsins miðað við 3,5% ávöxtun í framtíðinni nemur 13.194 mkr.  Eignir umfram áfallnar skuldbindingar nema því 267 mkr., eða 2,1% af skuldbindingunum.

Framkvæmdastjóri lauk máli sínu með þökkum til starfsfólks sjóðsins, stjórnarmanna, annarra samstarfsmanna og sjóðfélaga fyrir gott samstarf.



	4.
	Fjárfestingar 2001

Fulltrúi Íslandsbanka, Friðrik Magnússon, og fulltrúi Kaupþings, Sigurður Kristinn Egilsson, gerðu grein fyrir:



	
	a)  
	Fjárfestingastefnu.

Fjárfestingarstefna sjóðsins er óbreytt frá árinu 2001, að öðru leyti en því að nú er heimilað allt að 5% vægi í erlendum skuldabréfum.

	
	b)  
	Fjárfestingum og ávöxtun.

Friðrik gerði grein fyrir þeim hluta safnsins sem er í vörslu Íslandsbanka en nafnávöxtun nam 9,0% og raunávöxtun 0,3%.  Sigurður gerði grein fyrir þeim hluta safnsins sem var í vörslu Kaupþings, en nafnávöxtun nam –0,4% og raunávöxtun –8,3%.

	
	c)  
	Þróun  á fjármagnsmörkuðum.

Sigurður fór yfir helstu áhrifaþætti á síðasta ári og nefndi þar helsta, vanmat á verðbólguhraða, veikingu íslensku krónunnar, væntingar um minnkun húsbréfaútgáfu sem gengu ekki eftir og fjárþörf fjámálastofnana sem var talsverð.  Skuldaraálag hækkaði einnig verulega og auðseljanleikaálag einnig.


	5.
	Kynnt tillaga að lagabreytingu.

Lögð var fram og kynnt tillaga að lagabreytingu sbr. orð formanns hér að framan.

Nú er skipan mála sem hér segir:

1. Skylduaðild maka bænda að sjóðnum og iðgjöldum hjóna eða      sambýlisfólks er skipt til helminga milli þeirra.

2. Hafi annað hvort hjóna eða sambýlisfólks atvinnutekjur af öðru en búrekstri sem skapa ótvíræðan rétt til lífeyris í öðrum lífeyirssjóði er sjóðstjórn heimilt að fallast á aðra skiptingu iðgjalda skv. skriflegri umsókn þeirra.

3. Sjóðstjórn skal veita maka bónda undanþágu frá sjóðsaðild sé hann ekki aðili að búrekstrinum og eigi sjálfsagða fulla aðild að öðrum lífeyrissjóði og óski þess skriflega.  Iðgjaldi er þá ekki skipt.

4. Sé annað hjóna eða sambýlisfólks öryrki bókast iðgjöld óskipt.

Tillaga að lagabreytingu felur í sér eftirfarandi:

· Skylduaðild að sjóðnum miðist aðeins við þá maka bænda sem starfa að búrekstri.

· Makar sem ekki starfa að búrekstri og stunda ekki aðra atvinnu sem skapar þeim lífeyrisrétt geti sótt um aðild.

· Bóndi geti þá sótt um hlutfallslega skiptingu iðgjalda milli sín og maka.



	6.
	Önnur mál.

Orðið var nú gefið laust og kvaddi Sigurgeir Þorgeirsson, framkvæmdastjóri Bændasamtakanna, sér hljóðs og þakkaði þær upplýsingar sem fram höfðu komið.  Hann þakkaði starfsfólki sjóðsins gott nábýli á árinu og stjórn góðar undirtektir vegna erindis frá Búnaðarþingi.  Hann kvaðst ekki telja stöðu sjóðsins slæma miðað við aðra sjóði, þrátt fyrir að ávöxtun síðustu tveggja ára ylli vissulega miklum vonbrigðum.  Hann sagði það mikinn vanda bænda hve lífeyrisgreiðslur væru lágar, sem ætti rætur að rekja til lágra iðgjaldagreiðslna í sjóðinn gegnum árin.  Hann sagði það því miður vera viðvarandi ástand og að rótin væri lágar tekjur bænda og kvað þurfa að brýna fyrir mönnum að tryggja sér sparnað með séreignarsparnaði.  

Sturlaugur Eyjólfsson kvaddi sér nú hljóðs og lýsti miklum vonbrigðum með ávöxtun sjóðsins síðustu tvö ár, sérstaklega hjá Kaupþingi.  Hann kvaðst vonast eftir betri ávöxtun í framtíðinni. 

Formaður þakkaði þeim sem tóku þátt í umræðunum.  Hún tók undir orð Sigurgeirs og kvað séreignarsparnað mjög hagstæðan.

Hún sagði að síðustu tvö ár hefði ávöxtun vissulega valdið miklum vonbrigðum.  Stjórnin hefði á sínum tíma falið þeim fyrirtækjum sem mesta reynslu höfðu í fjárfestingum að annast fjárvörslu og að vonast væri til að þetta snérist við með þeim ráðstöfunum sem gerðar hafa verið en þrír fjárvörsluaðilar sjá nú um eignasafnið í stað tveggja áður.  Hún ítekaði þakkir til starfsmanna sjóðsins og fjárvörsluaðila fyrir gott samstarf  og þakkaði fundarmönnum fyrir komuna.

Ekki tóku fleiri fundarmenn til máls og lagði fundarstjóri til að hann og fundarritari gengju frá fundargerð og var það samþykkt.

